
Dergehê sibehê, rengê reş ji kenê te, bi xêrhatina te, 

tirsa te ji bêbextan, hemî dihatin bîra min, 

sûnda behrê bi min re dihat û  bêrîkirina te. 

Dengê bihîzokê şeva me beravêtî kir, 

tu ji hêlekê, ez bi tirsekê, ez bi şermînî, tu bi poşmanî, 

bi xemgînî sirûda me ji hev ket, stara te û min herifî, 

bêqubaliya min, li bextê te da. 

Dûr bû cihê min, mefera min, tu, bûyî û ez bûm sebra te, 

zelal dibarîn rondikên te û min jî; 

xîze-xîza bedbextiya xwe, li ser vê kaxezê rêzkir…
keştiyên dûr

ên welatên dûr 

ên deryayên dûr

ên hêviyên kurdunde


bê şop


bê bîranîn

serşor

xemgiran,

di sibeha sîbera geştên xwe de 

dixendiqîn.

destên birîna şevê

xalxalên lêbuhurînê 

di piyalên xewna gêj de

tavsorka lêvên asoyan 

ji rengên te fir dikirin

gera te di gerînoka hêlînên şalûran de 

nîvco ye

baxekî nehêniyê di eşqa asîmanê serûdêmên te de 

têhna armanceke rojê 

di kûrbirîna vekirî  de ye

bêdawî nehatime ji ger û vegera te

ne jî dergehên buhara rojavayeke buhurî 

di xewnerojkên te de

min taqeta xewê nema

keştiyên te efsaniya zaroktiyê 

ji pencera xudayekî 

çirisîna şeva kevrîn vedihûne

vepêjana lawija behrê 

di eniya xewê de pêxwas ma

tu ahenga êşê yî

ji derveyî bedewiya..

vedengeke bêdeng dibarî

çîrokên kesk 

ji malzaroka sefereke dûr im 

roj disotim

ji kut-kuta dilê min re 

destan dirêj bike derya kirawe ye

bi benê ciwaniyê ve hilkeve

heyv 

li arvêjistaneke destjixweberdayî ye


Taştê, te amade dikir û serê sîrên xwe dişkand,

dasiyên masiyan libo-libo li ser giyayê hewşê,

qamiçiyê siwêr zimênî bi guhê bêdengiyê xist.

Kalê te, di xîşika tilmanekî ji razan,

di oqiyanosekî xewê de, li bilûrê dixist.

Li  ber dengê deryayê û gumêniya rojberavayê,

rojesorkê, gunehiya xwe li ber bayê hînik dinijinand.

dûr diket keştî, rondikên min govend digerandin

û şevê tuxbên henasa min dixepart.

Wêne li pey wênê, dihatin pêş çavên min,

keleh, dar, turumbêla dengjênemahatîya te,

kaşê xewgihê, dengê gerson ê qalind

û 

xatir

xwes

tina 

te, …. 

li 

vir 

 r 

  a..,
revîn spî ye

dil disote 

li ber xwe nade

dîmenekî rawestiyayî 

ji mircanên fîxana me

guh bide stirana min

stirana sefera dawî
li ser mirinê bigirî 

dergehê xwe spî kiriye

pêlên giyanekî kenok im 

li ber qehewa spêdê

di bin kumê zivistanê de 

singeke xemilandî 

ji daristanên sibehan tu

Gilgamêş.. 

li ber sindirûka segê şikeftê 

rondikan dibarîne

Vînos xwe 

di nav meybuharê kir

destên xwe ji ba re dihejand

Înana.. 

qemûşk ji tenûra sar hilkir 

û te jî 

şîva min bi hêsira xwe şorkir

refê kevokan 

xeftanê Aştar
ji dezgira Odeseus re birin

bêhin berda 

li ber pencera giravê

wêneyê manga xwe   

bi dilopek xwîn nîgarkir

qîriya bû

mirî rabûn

di çavên min de firmêsk

di çavên te de 


girnijîneke koçber

şevê ez kêşam

rût
xweveşartî 
bi jor ve hilkişiya

hingavşelît 

dîwar dîwar piste-pist 

li şûn xwe hişt.

bê berxwedan bêvirî

lêv li ser lêvê

ji dûr ve bi çavên vekirî

xuşe-xuş

di nav xwîn û hêsiran

min û te avjenî kir

bo çî te çavên xwe vekirin

pêl bi pêl

durv bi durv

rengorengo 

keskekî ze,iferanî 

şînekî sar 

germahiyeke zer 

tûj

nû 

bel

ez li min girêdam

tu spêdê çûyî

min sîbera te ji şevê qeşart

têlên dilê min dilerizîn

nazdariya te hişiyar bû

stirana çavên te roja min vekir

baran bi tenê ye

piştî şer

vedenga kevir

li asîman zelal e

 bi dengê nepeniyê

xwe dinuxumînî

di nêv pelên gulê de

birîna şevê

zimanê xelweta min mest dike

bêhtir mirin zivistaneke belengaz 

li ber xwe dida lêvên me zuha

perdê bi roja me de dake cih bigire

tewaw kir te an jî windakir 

mîna mamostayekî

ez û te dîsan li zemawendê ne 

ew dê çi bibûbaye 

mîna bibûbaye ta mirin li ber 

hêviyên te û min bireqisiya

êşên zor di fantaziyên xwe de 

wêneyên matmayînê di nav berfê de radan

Zemîn e

giraniya xweliya xwe ji bîrkir
rûber..

herrikandin xwe jibîrkir

min bajarekî nexweş bi xwe girtiye

roja sisiyan girnijîna te serî rakir

te du hevok xîşkirin

bêdengî dirêjkir

teyrek di bêdengiyê de zingar girt

liviya gula ji rengê xwe reviya bû

kurte-pistek şil 

li qewara karkarîka guhê min 

vehewiya

li wir im li wir... wirrrrrrrr..    

li vegerê..

helbesteke rojane 

di cenga keldumanê de

hatim bersiv neda te.. 


Viyan, baxizî, dost, dijmin, şev, roj, rast, derew, 

spehî, kirêtî, wêrekî, newêrekî, tehel, şirîn, 

reş, sipî, maldar, deyndar, li te digerim, 

waneyên dubaredanê, mêrekî bi guneh û bêguneh, 

sivik û tîr, tev li ser rêka gurandinê. 

Çipikên xwîne yek bi yek bide hev. 

Partîzan in, şînawira xwe bêhijmar, 

di nav berfa sor de, li ser lêva te biceh kirin; 

tirên dane hev û qawinê xortaniye, 

amûrekî bi zingil li ber lingê zilamekî mirî. 

Ez nema xort im, ne jî bîst, ne asîman, 

ne gula sor, ne balinde, ne jî dav, 

ji bexçê 

Axîlos 

        dizîn,

min. 

Hey lo lo lo delal,


bi gavê dibêjim: delal


bi seetê, bi deqê bi kêlîkê dibêjim: delal


Ezê delalîkê malê birêkim, taştêkê ji delalê malê re çêkim,


hinek rûnê hîza jê re lêkim, eger qîma delalê malê pê nehate, ez herdû cohtê memikan, yekî bixim fincana qehwê û yê din bixim piyala çayê û bidim desta 











Cana min ka, Sebra min ka


Bêjne min ka can kî ve çû





Xoşî hemî l,min kirne tah


Bêjne min ka can kî ve çû





Şeva berê mew dilberê


Tah û keser kirine derê





Dil ji xema saxî nema


Bêjne min ka can kî ve çû




















